
Тракторист 

 

Ҫурт умӗнче чие чечекленет, 

Пыл хурчӗсем сӗрлеҫҫӗ ун ҫинче. 

Каҫ сулхӑнӗ хуллен шуса килет, 

Хӗрсен юрри юхать инҫе-инҫе. 

 

Яра куна юрланӑ тӑр-тӑри 

Каҫалапа, чул пек, ҫӗре чӑмать. 

Яра куна ӗҫленӗ тракторист 

Ял еннелле пӑхса темскер сӑнать. 

 

Вӑл ывӑнман, вӑл такама кӗтет 

Ӗҫ шавӗ май хӑй тӗллӗн йӑл кулса... 

Апат кӳрет чипер хӗр йӗкӗте 

Хӗвел анса ларас чух, каҫ пулсан. 

 

Пике васкать, утти ун пит ӗлккен, 

Ҫиҫсе выляҫҫӗ хӑмӑр куҫӗсем. 

Сӑнне ӑҫтан, ӑҫтан кӑна иккен 

Илме пултарнӑ ҫакӑн пек илем! 

 

«Ҫисем, ҫисем...» – хуллен сӗнет пике, 

Именнипе кӑштах хӑй пӑрӑнать. 

Хӗре ытараймасӑр пӑхнипе 

Ҫимесӗрех каччийӗ тӑранать. 

 

Каллех хирте мотор сасси кӗрлет, 

Мӗн чухлӗ вӑл сухалӗ ҫӗр каҫа! 

Кӗҫех, кӗҫех, нумай вӑхӑт иртмест, 

Кунта ешерӗ тинӗс пек калча... 

 

Ҫурт умӗнче чие чечекленет, 

Пике уҫса ярать чӳречине... 

Мотор шавне чун-чӗререн итлет, 

Чӗреренех савать хӑй каччине. 

